27.sjednica-nastavak

Z A P I S N I K

        

Sa nastavka 27-me redovne sjednice  Skupštine Bosansko-podrinjskog kantona Goražde održane 31. avgusta 2009.  godine u  sali Skupštine Bosansko-podrinjskog kantona Goražde sa početkom u 10:00 sati.


Sjednici Skupštine Bosansko-podrinjskog kantona Goražde prisustvuje 25 poslanika, i to: poslanici Stranke demokratske akcije: Begović Alija, Tafro Hasan, Đozo Hasan, Mulahmetović Mirsad, Halilović Adis,  Ferhatović Jasmin, Obuća Bajro, Agović Adis i Borović Mensud, poslanici Stranke za Bosnu i Hercegovinu:  Turčalo Mehmed,  Adžem Memsur, Kumro Mesud, Omerbašić Jasmina,  Podrug Salko, Rahman Ferid, Žuga Damir i Džemidžić Envera, poslanici Socijaldemokratske partije Bosne i Hercegovine:  Bašić Redžo, Mujković Dževida, Kožo Mersudin, Frašto Emir, Imamović Ibrahim i Bilić Dragomir, poslanica  Stranke radom za boljitak Milović Daliborka i  poslanik Bosanskohercegovačke patriotske stranke – Sefer Halilović Terović Dževad. 


Pored poslanika Skupštine Bosansko-podrinjskog kantona Goražde sjednici prisustvuju: Premijer Bosansko-podrinjskog kantona Goražde Uruči Nazif, sekretar Skupštine Bosansko-podrinjskog kantona Goražde Bašić Midhat, sekretar  Vlade Bosansko-podrinjskog kantona Goražde Sijerčić Emir, ministri u Vladi Bosansko-podrinjskog kantona Goražde:  Pleh Muhidin, Delizaimović Alma, Adžem Dževad, Sipović Nusret, Kurtović Mustafa, Janković Radmila, Nedimović Vladimir i Imamović Demir, predstavnici Njemačkog LOT tima, predstavnici OSCE-a, predstavnik CCI,   te predstavnici sredstava javnog informisanja. 

            Skupštinom Bosansko-podrinjskog kantona Goražde predsjedava predsjedavajući Skupštine  Alija Begović, a zapisnik vodi  Burhan Safeta.

                        Alija Begović  -   predsjedavajući Skupštine

                        Pozdravio je sve prisutne u sali, kao i gradjane Bosansko-podrinjskog kantona Goražde.


           Dajem kratku pauzu kako bi sjednici prisustvovao premijer i ministri u Vladi Bosansko-podrinjskog kantona Goražde.


/Završena pauza/



Alija Begović  -   predsjedavajući Skupštine


Dame i gospodo, poštovane kolegice i kolege dopustite da nas podsjetim da smo od 27-me sjednice za danas ostavili tačke: 2. i 3. Dakle, završili smo raspravu o Prijedlogu Zakona o načinu ostvarivanja ušteda u Bosansko-podrinjskom kantonu Goražde /skraćeni postupak/ i Prijedlogu Odluke o izmjenama i dopunama Budžeta Bosansko-podrinjskog kantona Goražde za 2009. godinu.



Što se tiče tačke 2., koliko se ja sjećam nisu dostavljeni amandmani, barem ne u pisanoj formi.



Sekretar Vlade Bosansko-podrinjskog kantona Goražde će nam reći da li je bilo izmjena.



Sijerčić Emir – sekretar Vlade BPK-a Goražde



Druga tačka bila je Prijedlog Zakona o načinu ostvarivanja ušteda u Bosansko-podrinjskom kantonu Goražde /skraćeni postupak/ i na prošloj sjednici premijer BPK-a Goražde je predložio Amandman gdje se u članu 1. ovog Zakona, iza riječi: decembra 2008. godine“, riječi: „s tim da najniža plaća i naknade koje nemaju karakter plaće ne mogu biti isplaćene u manjem iznosu od 50% od prosječno isplaćene plaće u Federaciji BiH, odnosno za naknade ne manje od 50% od iznosa utvrdjenog propisima iz ove oblasti“, brišu uz obrazloženje da u konsultacijama sa Federalnim ministarstvom finansija sugerisano da ove odredbe ne treba da stoje u našem Zakonu o načinu  ostvarivanja ušteda da ne bismo imali problema sa prohodnošću ovog Zakona, da se ovaj Amandman uvaži.


Mi smo jutros, na sjednici Vlade, utvrdili još jedan Amandman koji može biti tehničke prirode, a radi se o članu 8. gdje je odredjeno kada će se primjenjivati ovaj Zakon i u tekstu koji je predložen Skupštini stoji da će se ovaj Zakon primjenjivati za fiskalnu 2009. godinu. Po objavljivanju Zakona o načinu ostvarivanja ušteda u Federaciji Bosne i Hercegovine u „Službenim novinama Federacije BiH“, broj: 50/09/, u članu 11. Zakona Federalnog propisano je da će se ovaj Zakon primjenjivati od 1. jula fiskalne 2009. godine.



Da bi naš Zakon bio uskladjen sa Federalnim propisom, u svakom slučaju mislim da nam ta odredba više odgovara od ove koja je bila u predloženom Zakonu, predlažemo da se u članu 8. iza riječi: „Bosansko-podrinjskog kantona Goražde“ stavi tačka i da se doda novi stav 2. koji će glasiti: Odredbe ovog Zakona koje se odnose na uštede po osnovu plaća i naknada koje nemaju karakter plaća primjenjivat će se od 1. jula fiskalne 2009. godine“. 



To su dva Amandmana koje je imala Vlada na tekst ovog Zakona.

Alija Begović  -   predsjedavajući Skupštine
            Amandmani Vlade automatski postaju sastavnim dijelom prijedloga Zakona i nije potrebno o njima se izjašnjavati.

            Žuga Damir – Tražim da se otvori rasprava o  Prijedlogu Zakona o načinu ostvarivanja ušteda u Bosansko-podrinjskom kantonu Goražde, te da nam premijer obrazloži zašto smo 7 dana odgodili izjašnjavanje po ovom Zakonu. Je li ovo grant ili kredit? Znači, tražim da se otvori rasprava o Prijedlogu Zakona o načinu ostvarivanja ušteda u Bosansko-podrinjskom kantonu Goražde i Prijedlogu Odluke o izmjenama i dopunama Budžeta Bosansko-podrinjskog kantona Goražde za 2009. godinu jer ako se usvoji Zakon nemamo šta raspravljati o Odluci. Tražim da se amandmani u pisanoj formi  dostave poslanicima.


Alija Begović  -   predsjedavajući Skupštine


Molim da se amandmani koje je Vlada predložila dostave poslanicima u pisanoj formi pa ćemo se izjasniti.



/Sjednici prisustvuju: predsjednik  Saveza samostalnih sindikata BPK-a Goražde Fejzić Adem, predstavnik Sindikata policije Sarajevo, predstavnik Sindikata policije Tuzla, predstavnik Sindikata policije Zenica te predstavnica Sindikata visokog obrazovanja/.



Predsjednik Saveza samostalnih sindikata BPK-a Goražde traži riječ.



Rasprava je iscrpljena što se tiče ovih materijala. U skladu sa Poslovnikom zatražit ću da se poslanici očituju da li da se g-dinu predsjedniku Saveza samostalnih sindikata da riječ.



Ko je za, molim, da digne ruku? /9 poslanika/



Ima li neko protiv? /Niko/



Da li se neko uzdržao od glasanja? /16 poslanika/



Konstatiram da sa 9 glasova „za“ i 16 „uzdržanih“ glasova g-dine predsjedniče Sindikata Skupština se nije složila da se obratite, tako da vam ne mogu dati riječ.



Alija Begović  -   predsjedavajući Skupštine



Dajem pauzu od 10 minuta dok se dostave amandmani.


/Završena pauza/



Uvažena je poslovnička intervencija i dostavljeni su Amandmani u pisanoj formi. Ostaje da se izjasnimo.



Dalje, u diskusiji je učestvovao poslanik Kumro Mesud.



Alija Begović  -   predsjedavajući Skupštine



Da upoznam Skupštinu da g-đa Dženana Tanović - Hamzić predsjednica Sindikata  srednjeg i visokog obrazovanja, odgoja, nauke i kulture BiH je tražila riječ. U skladu sa Poslovnikom dužan sam to staviti na glasanje.



Ko je za to da dopustimo g-đi Tanović – Hamzić da se obrati, molim, da digne ruku? /10 poslanika/



Ima li neko protiv? /Niko/



Da li se neko uzdržao od glasanja? /15 poslanika/



Konstatiram da Vaš zahtjev niji dobio potrebnu većinu g-đo Tanović – Hamzić.



Terović Dževad – Ja sam jako nezadovoljan kako je pripremljen i organizovan nastavak 27-me redovne sjednice Skupštine. Ja želim da uložim intervenciju na Prijedlog Odluke o utvrdjivanju Amandmana I i II na Zakon o načinu ostvarivanja ušteda u Bosansko-podrinjskom kantonu Goražde za 2009. godinu, odnosi se na član 2. Prvo ću pročitati pa ću kazati gdje je moja intervencija i ako smo ove Amandmane mogli dobiti i prije, mi smo ih dobili sad kada treba da se opredjeljujemo i glasamo.



Članom 2. je predvidjeno da Amandmani  iz člana 1. ove Odluke postaju sastavni dio Zakona o načinu ostvarivanju ušteda u Bosansko-podrinjskom kantonu Goražde. Još jedan pokušaj Vlade da mimo skupštinske Odluke nešto postane dio Zakona. U ovom trenutku Amandman može postati dio Prijedloga Zakona, a tek onda kada ga Skupština usvoji može postati dio Zakona. Ja bih vas zamolio, tu su sekretar Vlade i Skupštine, da ne dozvoljavaju ovako kardinalne greške i ovako dalje ponižavanje poslanika i same Skupštine. 


Alija Begović  -   predsjedavajući Skupštine



Slažem se ovo je tehnička popravka. Sekretaru, član 2. treba da glasi: „Postaje sastavni dio Prijedloga Zakona“.


Ostaje nam da se izjasnimo o Prijedlogu Zakona uz Amandmane koje je Vlada predložila i koji su automatski postali dijelom Prijedloga Zakona.



Žuga Damir – Ja sam tražio da se premijer obrati i kaže što je odgodjeno izjašnjavanje 7 dana i da se otvori rasprava po ovoj tačci dnevnog reda.



Alija Begović  -   predsjedavajući Skupštine



Ja ću dati prijedlog g-dina Žuge da se ponovo rasprava otvori po Prijedlogu Zakona o načinu ostvarivanja ušteda u Bosansko-podrinjskom kantonu Goražde, mada to poslovnički nije u redu. Pozivam sve poslanike da se držimo Poslovnika. Imali smo raspravu, imali smo potpuno demokratsku proceduru i svako je mogao diskutirati i predlagati. Uvažili smo i vaše intervencije. Ostaje da se izjasnimo o Zakonu.


Stavljam na glasanje Prijedlog Zakona o načinu ostvarivanja ušteda u Bosansko-podrinjskom kantonu Goražde u tekstu koji je ponudjen uz dopune amandmanima koje je dostavila Vlada Bosansko-podrinjskog kantona Goražde.


Ko je za, molim, da digne ruku? /15 poslanika/



Ima li neko protiv? /9 poslanika/



Da li se neko uzdržao od glasanja? /1 poslanik/



Konstatiram da je Skupština Bosansko-podrinjskog kantona Goražde sa 15 glasova „za“, 9 „protiv“ i 1 „uzdržanim“ glasom donijela Zakon o načinu ostvarivanja ušteda u Bosansko-podrinjskom kantonu Goražde za 2009. godinu.


Žuga Damir – u ime Kluba poslanika Stranke za Bosnu i Hercegovinu izražavam sumnju u glasanje i tražim pojedinačno glasanje.



Alija Begović  -   predsjedavajući Skupštine



Prihvata se intervencija g-dine Žuge i u skladu sa Poslovnikom glasat ćemo pojedinačno.


Nakon završenog pojedinačno glasanja konstatiram da je sa 15 glasova „za“, 9 „protiv“ i 1 „uzdržanim“ glasom Skupština Bosansko-podrinjskog kantona Goražde donijela Zakon o načinu ostvarivanja ušteda u Bosansko-podrinjskom kantonu Goražde za 2009. godinu. 



Alija Begović  -   predsjedavajući Skupštine



Prelazimo na 3-ću tačku: Prijedlog Odluke o izmjenama i dopunama Budžeta Bosansko-podrinjskog kantona Goražde za 2009. godinu. Tačku 3. prekinuli smo nakon završene rasprave i uloženih amandmana. Ostaje da se Vlada Bosansko-podrinjskog kantona Goražde izjasni o predloženim amandmanima i da se poslije toga pristupi glasanju o amandmanima koji nisu prihvaćeni, kao i glasanje o Odluci u cjelini.


Terović Dževad  - Zamolio bih predlagača Prijedloga Odluke o izmjenama i dopunama Budžeta Bosansko-podrinjskog kantona Goražde za 2009. godinu da nam kaže o kojem mi danas materijalu raspravljamo. Da li raspravljamo o materijalu od 24. 08. 2009. godine ili o novom materijalu? Zašto to govorim? Zato što su ova dva materijala potpuno suprotna. U prijedlogu Odluke koju smo imali na raspravi 24. 08. 2009. godine ukupno planirani prihodi, primici i finansiranje u Budžetu BPK-a Goražde utvrdjeni su u iznosu od 38.122.000 KM, a u novom prijedlogu su utvrdjeni u iznosu od 38.962.000 KM itd. Mi pred sobom, kolege poslanici, imamo jedan potpuno drugi materijal o kome nismo vodili raspravu. Mi smo raspravu zaključili o materijalu koji nam je bio u skladu sa Poslovnikom, po skraćenoj proceduri, dostavljen za sjednicu planiranu 24. 08. Materijal koji smo sada dobili je potpuno drugačiji i mi o ovom materijalnu nismo vodili raspravu. Ponovo podvlačim da eventualni amandmani ne mogu biti sastavni dio prijedloga sve dok ih Skupština ne usvoji. Tražim obrazloženje o kom materijalu mi danas raspravljamo i o kojem ćemo mi materijalu odlučivati. 


Drugo pitanje je za g-dina premijera da nam objasni i potvrdi da li ostaje pri zaključku Vlade od 12. 08. koji govori o nemogućnosti kreditnog zaduženja Kantona, ili ne ostaje, ili je nešto promijenjeno u medjuvremenu. U ovom Zaključku napisano je da mi nismo kreditno sposobni i da je to stav i mišljenje Vlade. Kada se budemo opredjeljivali da svak snosi svoj dio odgovornosti, a nikako kao kolektiv i kao cjelina.



Uruči Nazif – Premijer BPK-a Goražde



Što se tiče pitanja g-dina Terovića, Vlada je jasno kazala da prema pozitivnim zakonskim propisima u Federaciji BiH Bosansko-podrinjski kanton Goražde je ekonomski neodrživ i kada se stavi u kontekst tih elemenata koliki je Budžet, koliko je zauduženje i koliko bi trebalo biti zaduženjei  po tim pozitivnim zakonskim propisima Bosansko-podrinjski kanton Goražde se ne bi mogao zadužiti, pogotovo ne u ovolikom iznosu od 8,7 miliona KM i to je jasno. U medjuvremenu, pošto ste vi poslanici tražili da pauza bude ovih 7 dana za održavanje ove Skupštine danas, mi smo poslije toga bili na sastanku u Sarajevu i sa Federalnom Vladom razgovarali i o ovom Pitanju. Federalna Vlada je tada pred svima na sastanku gdje su bili svi kantoni, kazala ekonomski neodrživi kantoni bit će posebno razmatrani i praktično Federacija koja se zadužuje ona prenosi to na kantone i zadužuje i razdužuje kantone, medju kojima je i Bosansko-podrinjski kanton Goražde, tako da u tom pogledu možemo računati na podršku Vlade Federacije da naće taj teret duga preći na Bosansko-podrinjski kanton Goražde. S druge strane, pošto smo govorili o tome da postoji prijedlog Vlade Federacije i Ministarstva finansija Federacije da će Bosansko-podrinjski  Goražde dobiti grant koji je upućen na sjednicu Vlade Federacije od 2 miliona KM, na tom sastanku nam je rečeno i utvrdjeno od Federalnog Ministarstva finansija uz saglasnost premijera da će taj grant biti 4 miliona KM. Ako pogledate materijal koji ste dobili, na stranici 3. i 4. kod prihoda vidjet ćete da smo mi te iznose sredstava 8,7 miliona KM i 4 miliona KM granta ukalkulisali zbog toga i imate taj izmijenjeni tekst sa prihodovne strane, a sa rashodovne strane smo se trudili da ne povećavamo ništa. Praktično smo na približno sličnom iznosu, a on je sa 38,1 milion KM povećan na 38,9 miliona KM uz sve ove primitke. Sa ovim bi mogli do kraja godine mogli doći do jedne nivelacije prihoda i rashoda i omogućiti da sistem funkcioniše u potpunosti. U tom smislu napravljen je i prijedlog Odluke o utvrdjivanju Amandmana IV i V na Prijedlog Odluke o izmjenama i dopunama Budžeta Bosansko-podrinjskog kantona Goražde za 2009. godinu. Amandman IV to je prihodovna strana sada iznosi izmedju 38,1 milion KM, na 38,9 miliona KM, zaokružujem brojke da ne bi bilo zabune i Amandman V koji se odnosi na izdatke za repetitore u Ministarstvu za privredu jer nemaju uopšte sredstava za popravku repetitora i zbog toga je čujnost Radio-Goražda i Televizije Goražde smanjena i ima loš kvalitet. U Ministarstvu za obrazovanje, nauku, kulturu i sport povećava se ekonomski kod 613 400 sa 13.700 KM na 17.000 KM i na ekonomskom kodu Ministarstva za finansije 616 200 – Izdaci za inozemne kamate umanjuje se za 4.000 KM. Krenuo sam  ovim redom zbog aktuelnosti, a defaktno Vlada Bosansko-podrinjskog kantona Goražde je usvojila sve amandmane koji su izrečeni na prethodnom zasjedanju Skupštine Bosansko-podrinjskog kantona Goražde neke u potpunosti neke djelimično i to imate u prijedlogu uključujući i Amandman o sportu. Mi smo prije 7 dana vodili iscrpnu raspravu i ovo je finalizacija. Pretpostavka je slijedeća: Mi u Bosansko-podrinjskom kantonu Goražde imamo blizu 70% sredstava iz Budžeta i u dosadašnjem periodu se trošilo na bruto plate i naknade budžetskih korisnika. Bez novih sredstava sigurno će biti smanjenje i ovakvih plaća jer finansijska sredstva koja izborno može obezbijediti Bosansko-podrinjski kanton Goražde su nedostajuća i to u znatno većem nivou nego što su zahtjevi MMF-a i kako se do svega ovoga došlo. Sa činjenicom da ćemo dobiti 8,7 miliona KM to je za pokriće deficita u protekloj godini i za subvencioniranje tekućeg poslovanja u ovoj godini, plus 4 miliona granta, trebalo bi omogućiti da i Bosansko-podrinjski kanton  Goražde a i budžetski korisnici koji primaju plaću iz Budžeta ostanu u nivou kakav je bio u decembru 2008. godine. Bez tih pretpostavki i tih sredstava to je nemoguće ostvariti. Nažalost, vrlo teško se sada u ovom vremenu i uz ove teškoće koje se dešavaju daju paušalne ocjene i izjave tako da to eskalira. Ovo je Budžet gradjana Bosansko-podrinjskog kantona Goražde. Sve ovo što smo do sada radili od decembra mjeseca do današnjeg dana radili smo zajedno sa sindikatima Bosansko-podrinjskog kantona  Goražde. Nije prošao niti jedan mjesec da nismo imali zajednički sastanak i sve do ovoga finala nije bilo nerazumijevanja. Sada u finalu kada su obezbijedjena sredstva od 8,7 miliona KM putem MMF i 4 miliona granta onda je  izazvalo neke, za mene nepostojeće nesporazume jer smo mi i u petak razgovarali kada su svi bili i danas bi razgovarali da nije u tijeku ova sjednica Skupštine. Danas smo ponovo razgovarali sa kolegama koji su došli iz drugih sredina i sa predstavnicima sindikata Bosansko-podrinjskog kantona Goražde i u petak smo se dogovorili da ćemo i danas kada treba i gdje treba izaći i kazati one podatke koji su činjenica. Vlada poziva sve vas ovdje u Sali i one druge koji koriste ova sredstva i one koji nas slušaju da napravimo zajednički pomak u cilju da dodjemo do sredstava, da ih racionalno utrošimo, a i do sada smo bili racionalni i da na bazi toga tražimo prostor za sve budžetske korisnike i za sve gradjane BPK-a Goražde bolji standard. Podsjetit ću da smo u tom kontekstu upravo mi iz Bosansko-podrinjskog kantona Goražde inicirali Vladi Federacije da u što moguće kraćem roku, pa je ostalo onih 120 dana, i sindikati su insistirali na istoj stvari i hoću da kažem da smo sa istim ciljem cijelo vrijeme se ponašali da za jednak posao bude jednaka plaća u cijeloj Federaciji BiH. Cijelo vrijeme smo se tako ponašali i ponašamo se i danas i mi nemamo drugog interesa. 


Postoje još dva zahtjeva na kojima je uvijek ova Vlada insistirala, što je podržala i Skupština i o čemu smo razgovarali sa sindikatima a to je da kreditna zaduženja koja  treba da preuzme Bosansko-podrinjski kanton Goražde i slični koji su ekonomski neodrživi da to preuzme Vlada Federacije BiH jer znamo da je preuzela odredjena kreditna zaduženja i za mnogo bogatije kantone za odredjene infrastrukturne projekte, pa prema tome zašto ne za funkcionisanje i infrastrukturu Bosansko-podrinjskog kantona Goražde i s druge strane da Vlada Federacije, u svojim planovima, za narednu godinu stavi da regioni koji su ekonomski nerazvijeni pored ustaljene prakse i podjele sredstava posebno obezbijede dodatna sredstva za ekonomski neodržive regione kako bi time sustigli, što je jedan od osnovnih ciljeva Federacije, da bude ujednačen ekonomski razvoj na cijelom teritoriju Federacije. 



Poslije svega ovoga što sam rekao, molim da zbog interesa gradjana Skupština Bosansko-podrinjskog kantona Goražde usvoji izmjene i dopune Budžeta i prateće dokumente, kao što ste i malo čas glasali kako bismo došli u situaciju da ne budemo mi koji su zakočili aranžman sa MMF-om i kako bismo indirektno došli u situaciju da ostanemo bez podrške sa nivao Federacije.


Dalje, u diskusiji su učestvovali: Terović Dževad, Begović Alija, Uruči Nazif, premijer BPK-a Goražde i Kumro Mesud.



Imamović Ibrahim – Ispred Kluba poslanika Socijaldemokratske partije BiH zatražio je pauzu od 30 minuta.



Dalje, u diskusiji je učestvovao Žuga Damir.



Predsjedavajući Skupštine dao je pauzu od 30 minuta.



/Završena pauza/

                        Alija Begović  -   predsjedavajući Skupštine



Pozivam predsjednika Kluba poslanika Socijaldemokratske partije BiH da obrazloži zahtjev za pauzu.


Imamović Ibrahim – Klub poslanika Socijaldemokratske partije BiH predlaže da se otvori rasprava po Prijedlogu Odluke o izmjenama i dopunama Budžeta Bosansko-odrinjskog kantona  Goražde za 2009. godinu.


U diskusiji po prijedlogu Kluba poslanika Socijaldemokratske partije BiH učestvovali su: Turčalo Mehmed i Imamović Ibrahim.



Alija Begović  -   predsjedavajući Skupštine



Stavljam na glasanje prijedlog Kluba poslanika Socijaldemokratske partije Bosne i Hercegovine da se vodi rasprava o Prijedlogu Odluke o izmjenama i dopunama Budžeta Bosansko-podrinjskog kantona  Goražde za 2009. godinu.



Ko je za, molim, da digne ruku? /17 poslanika/



Ima li neko protiv? /3 poslanika/



Da li se neko uzdržao od glasanja? /5 poslanika/



Konstatiram da je sa 17 glasova „za“, 3 „protiv“ i 5 „uzdržanih“ glasova usvojen prijedlog Kluba poslanika Socijaldemokratske partije Bosne i Hercegovine da se vodi rasprava o Prijedlogu Odluke o izmjenama i dopunama Budžeta Bosansko-podrinjskog kantona Goražde za 2009. godinu.



Alija Begović  -   predsjedavajući Skupštine



Otvaram raspravu po Prijedlogu Odluke o izmjenama i dopunama Budžeta Bosansko-podrinjskog kantona Goražde za 2009. godinu.



U diskusiji po Prijedlogu Odluke o izmjenama i dopunama Budžeta Bosansko-podrinjskog kantona Goražde za 2009. godinu, učestvovali su: Turčalo Mehmed, Begović Alija, Obuća Bajro, Terović Dževad i Žuga Damir.

                        Bašić Redžo – Ja imam prijedlog da se vodi rasprava, a da se ne izjašnjavamo po ovoj tačci prije pola dva kako bi omogućili predstavnicima sindikata ako hoće da se obrate.

                       Dalje, u diskusiji su učestvovali: Kumro Mesud, Imamović Ibrahim, Ferhatović Jasmin,  Borović Mensud i Sijerčić Emir sekretar Vlade BPK-a Goražde


           Dalje, u diskusiji je učestvovao  Pleh Muhidin ministar za finansije BPK-a Goražde.


Begović Alija – predsjedavajući Skupštine



Što se tiče Amandmana g-dina Damira Žuge u njemu se kaže da će se ta sredstva namiriti sa doredjenih stavki, što Vlada nije prihvatila. Medjutim, Vlada je vašu namjeru prihvatila. Da li ste zadovoljni ovim što je Vlada prihvatila? Dakle, odustajete od svog Amandmana.



Žuga Damir – Odustajem.



Begović Alija – predsjedavajući Skupštine



Što se tiče tri Amandmana Socijaldemokratske partije BiH oni su takodjer sadržani u Amandmanu V Vlade. 



Imamović Ibrahim -   Klub poslanika Socijaldemokratske partije Bosne i Hercegovine insistira da Skupština  usvoji slijedeće: 
Z a k l j u č k e


1/ Obavezuje se Vlada Bosansko-podrinjskog kantona Goražde da do kraja septembra 2009. godine sačini novi Rebalans Budžeta Bosansko-podrinjskog kantona Goražde i dostavi Skupštini na razmatranje.



2/ Tokom izrade Rebalansa Budžeta Bosansko-podrinjskog kantona Goražde obaviti sveobuhvatnu analizu troškova svih budžetskih korisnika i predložiti mjere za njihovo optimiziranje i prilagodjavanje sadašnjoj situaciji.



3/ Sačiniti detaljan Program utroška sredstava ostvarenih uštedama u novopredloženom Budžetu Bosansko-podrinjskog kantona Goražde.

                    
 Alija Begović  -   predsjedavajući Skupštine



Pošto se niko više ne javlja za riječ, zaključujem raspravu po Prijedlogu Odluke o izmjenama i dopunama Budžeta Bosansko-podrinjskog kantona Goražde za 2009. godinu i pozivam poslanike da se dizanjem ruke izjasne za zaključak koji je predložio g-din Ibrahim Imamović u ime Kluba poslanika Socijaldemokratske partije BiH.


Ko je za, molim, da digne ruku? /16 poslanika/



Ima li neko protiv? /Niko/



Da li se neko uzdržao od glasanja? /9 poslanika/



Konstatiram da je Skupština Bosansko-podrinjskog kantona Goražde, sa 16 glasova „za“ i 9 „uzdržanih“ glasova, donijela slijedeće:

Z a k l j u č k e


1/ Obavezuje se Vlada Bosansko-podrinjskog kantona Goražde da do kraja septembra 2009. godine sačini novi Rebalans Budžeta Bosansko-podrinjskog kantona Goražde i dostavi Skupštini na razmatranje.



2/ Tokom izrade Rebalansa Budžeta Bosansko-podrinjskog kantona Goražde obaviti sveobuhvatnu analizu troškova svih budžetskih korisnika i predložiti mjere za njihovo optimiziranje i prilagodjavanje sadašnjoj situaciji.



3/ Sačiniti detaljan Program utroška sredstava ostvarenih uštedama u novopredloženom Budžetu Bosansko-podrinjskog kantona Goražde.



Alija Begović  -   predsjedavajući Skupštine



G-dine Imamoviću, u tom slučaju odustajete od Amandmana i nećemo se izjašnjavati?


Imamović Ibrahim – Odustajemo.


Alija Begović  -   predsjedavajući Skupštine



Stavljam na glasanje Prijedlog Odluke o izmjenama i dopunama Budžeta Bosansko-podrinjskog kantona Goražde za 2009. godinu koji je ponudjen uz amandmane koji su postali sastavnim dijelom ove Odluke.


Ko je za, molim, da digne ruku? /15 poslanika/



Ima li neko protiv? /3 poslanika/



Da li se neko uzdržao od glasanja? /7 poslanika/



Konstatiram da je Skupština Bosansko-podrinjskog kantona Goražde sa 15 glasova „za“, 3 „protiv“ i 7 „uzdržanih“ glasova donijela Odluku o izmjenama i dopunama Budžeta Bosansko-podrinjskog kantona Goražde za 2009. godinu.



Pošto je dnevni red iscrpljen predsjedavajući Skupštine zaključio je sjednicu u 13:45 sati.

SEKRETAR SKUPŠTINE



 PREDSJEDAVAJUĆI SKUPŠTINE
        Bašić Midhat





     Begović Alija
